
Programa No. 032 – GÉNESIS 19:27 - 21:11 

 

Pasaj wakichiypi Ñapis parlarerqanchejña, Lotqa mana imatapis ruwasqachu, 

chay Sodoma llajtapi. Runasman diosmanta willarananpaj, chanta 

nillarqanchejtaj kunan p’unchaykunapi runakunapis kikillantataj chinkayman 

rishanku, mana diospa salvacionninta yachasqankurayku chaymanta Señor 

Jesucristo nerqa: rispa willamuychej tukuy runasman salvacionmanta nispa, 

chantapis sichus qankuna mana juchasniykichejmanta karunchakunkichejchu 

chayqa, noqa kuentata mañasqaykichej nispa nerqa. Chay tukuywanpis Lotta 

mana walejtachu ruwarqa, payqa juchapi kawsakorqa. Kay imakunamanta 

astawan yachananchejpaj qhawarisunchej, Génesis19:27-28. chaypinin: 

 
27.

Q’ayantin tutamanta Abraham qawicharerqa, maypichus Tata Dioswan 

parlashasqa chayman. 
28.

Chaymanta  qhawarerqa Sodomata 

Gomorratawan, chay tukuynin valletawan. Rikorqataj chay tukuyninmanta 

manchay q’oshñillata llojsimushajta  hornomantajina.  

 

Kaypi reparasqanchejman jinaqa, Abranqa chay llajtaladota qhawarispa 

manchayta llakirikorqa. Chaywampis payqa yacharqachus nichus sobrinon Lot 

ayqekusqanta. Ichachus chaymanta qhepamanraj yachanman karqa. 

Chaywampis chay Sodoma y Gomorra chay llajtakunata qhawarispaqa 

sobrinon lotmantaqa llakirikunmanpuni karqa. Chaywanpis Abranqa mana 

chay llajtakunamanta anchatapuni llakikorqachu, nitaj chaypi kaj imata 

munapayarqachu, astawampis Lotmantapuni llakikorqa. 

 

Kaymanta parlaspa Apostol Pablo nerqa: 1 Juan 2:15, Kay pachaj 

yuyayninman jina kawsayta ama munapayaychejchu nitaj kay pachapi kaj 

imastapis.  Uj kutipi universidadpi  yachachej kayjinata nisqa: walej kanman 

sodoma llajtapi kawsaj kanku ajinata kawsakunanchej nisqa , chaytaj niyta 

munarqa chay llajtapi kaj imasta munapayay Lot jina, kaywanqa 

reparallanchejtaj Lotqa chay llajtapi kaj imakunataqa manchayta 

munakusqanta, astawanpuneqa warmin chaypi kaj imakunamanta wañusqa 

karqa. Abrantajri mana chay llajtapi ima kajtapis qhawarerqachu, chanta chay 

llajtakunata qhawarillasunamantaj Diospa wawankuna jina, Dios imatataj chay 

llajtamanta niwanchejri?. 

 

Ancha llakiypuni munasqa kawsaqe, imaynatachus wakin iglesias qawanku 

mana allin kajta, allinpis kanman njinata, chaytataj Diosqa Sodoma llajtata 

jina qhawashan, chay pantaykunataqa mana nisunmanchu juch’uylla 

kasqankuta, kay pachapeqa allintapuni juchaqa junt’aykushan, ashkha 



runakuna qhari kashaspa warmiman tukuyta munashanku, warmistaj qariman 

tukuyta munashanku ari, 

Kay p’unchaykunapeqa astawan sutitapuni parlakun unaymanta nisqaqa, 

chaywanpis  chunka wata ñawpajta ichapis mana atisunmanchu karqa kay 

millay juchamanta sut’ita parlayta  radionejtaqa, kunanqa tukuynejpi 

parlashanku chay millay juchamantaqa.   

 

Kunanri imatataj ruwasunman Diosta qhatikojkuna kay millay jucha 

junt’aykamujtinri, Lotqa yacharqa chayjina kawsayqa millay jucha kasqanta, 

Tata Diostaj chayta jasut’erqapuni, chaywanpis mana walejchu Diospa 

wawasnenqa kay millay juchapi kawsakunaqa, ¡imaraykuchus chayqa 

juchapuni¡ wakin runas ninku kay millay kawsayqa uj jatun onqoy jina nispa,  

kikillantataj ninku alcohol vicioyoj runata onqayniyoj nispa, chanta pitaj 

runata chay onqoyman tanqaykun ri? Ichapis tinpitata mallirispalla 

qallarerqanku chaymanta astawan astawan ujiaykuspa viciota jap’ikunku, ari 

Munasqa kawsaqe, vicioqa juchaman tanqaykon, mana allin kawsayman 

chayachin runataqa, Apóstol Pablo chaymanta parlawanchej Romanos libropi, 

jinallataj kay Génesis 19 t’aqapipis sut’inchallantaj kay yachachiykunmanta 

 

Kunantaj chayanchej iskay chunka kaj t’aqaman, kay t’aqaqa 

qhawarisqanchejman jina maychus chaylla kaspa jinan, chaywanpis  kaypeqa 

mana allin kajta taripaykullanchejtaj, Abranqa juchalliykukullantaj, egiptoman 

rishaspa, payqa warmin sarata mana warmiychu nispa llullakurqa, hermanay 

nispa nerqa, chay juchataj watejmanta kaypi rikhurillantaj. 

 

Ichachus kaypi tapukusunman, imajtintaj chay kay t’aqapi kashan? Nispa. 

Chaywampis kayta sut’inchanaqa allimpuni kashan, imaraykuchus mana 

patallantaj pasasunmanchu. Astawanqa Sumajta su’inchaykurisun munasqa 

kawsaqe. Abranwan, warmin Sarawanqa, chay tukuy juchata sut’inchananku 

karqa manaraj wawanku Isaac kashajtin, manaraj chay bendicionta jap’ishaspa 

paykunaqa Dioswan allinyakuyta qallarerqanku. Munasqa kawsaqe sichus 

qanwan noqawan mana juchanchejta qawarikuspa Dioswan 

allinyakusunmanchu chayqa manapuni bendiciones noqanchejpaj kanmanchu. 

Kay jina juchataqa Abranwan warmin Sarawanqa juchalliytapuni munaj 

kanku, manapuni imatapis sut’intachu willakoj kanku. Tata Diospi 

atienekunankutaqa, astawampis iskayrayaj kanku, chay tukuytataj sut’iman 

orqonanku karqa manaraj wawanku paqarikushajtin, manaraj Diosmanta chay 

pruebata jap’ishaspa, sapan k’ata wawanta q’olachinampaj.  Kunanqa kay 

Génesis 20:1-2 niwanchej kay jinata. 

 



1.
Abrahamqa maypichus kasharqa, chaymanta riporqa Néguev jallp’aman. 

Chaypi jarakorqa Cadeswan Shurwan tinkuypi. Chaypi pay tiyakorqa, chay 

llajtaj sutintaj Gerar karqa. 
2.
Chaypeqa Abraham ujtawan nerqa warmin 

Sara panan kasqanta. Gerarmanta rey Abimelectaj pusachimuspa, 

warmimpaj jap’ikaporqa Sarata. Génesis 20:1-2. 

 

Kayqa unancharinapaj, creenkichu Saraqa manchay k’achita kasqanta? Payqa 

ñapis jisq’on chunka watasniyojña, karqa (90 años), uj paya warmiña, 

chaywanpi cheqamanta payqa manchay k’achitapuni karqa nin. Wakinkuna 

ninku kunan p’unchaykunapi manapuni kanmanchu payjina k’acha alajita 

warmisitasqa nispa. Kunanqa Abranqa ch’usarinan kashan Egipto suyuman, 

Cades Barnea nisqamanta aswan jaqaymampuni rinan kashan, maypichus 

isarelitakuna kashanchu chayman rinan kashan, chaypitaj payqa llullakun 

warmin Sarata nin paypa panan  Hermanan kasqanta.  

 

Chaymanta qhepamanña Diosqa rikhurin Abimelec nisqa runaman uj 

mosqoypi jina, chaypi payqa repararqa Abraan llullakusqanta, chantá chay 

pantayninta reconosisqanta ima. Chaykunamanta kay t’aqapeqa parlawanchej, 

sichus Abranwan, warmin Sarawan mana juchankuta sut’iman 

orqonkumnachu karqa chaqa, manapuni wawanku Isaacqa paqarikonqachu, 

paykunapi juchaqa mana kunallanmantachu, mana chayqa ñawpajmanta 

pachaña. Chaymanta aswan yachananchejpaj qhawarianchej, Génesis 20:11-

12. Chaypi nin: 

 
11.

Chantá Abraham kuticherqa: Noqa yuyarqani qankuna Diosta mana 

manchachikusqaykichejta, jinamanta warmiyrayku wañuchinawaykichejta. 
12.

Cheqamanta payqa panaypuni kashan; tatamanta uj tatayojlla kayku, 

mamallamanta waj mamayoj, noqataj paywan casarakorqani. Génesis 

20:11-12. 

 

Kaypeqa Abran parlashan Abimelecwan, payqa manchay t’ukusqa kashan 

imaraykuchus Abranqa warmin Saramanta llullakusqanrayku. Kaypi reparayta 

atinchej Abranqa mana Tata Diospi atienekushanchu, payqa yuyarqa 

juchasapa runakunawan allinpi qawachikuyta , kaypi Abimelecqa payta 

reparan mana allin kajta ruwasqanmanta, reparasqanchejman jinaqa Abranqa 

Diosta rejsij runa karqa, kaypitaj reparashanchej mana Tata Diospi 

atienekusqanta. Chaywampis Abrampa kawsayninpi Dios paywan kasqanta 

reparakorqa, chayrayku Abimelecpa ñawpaqempi Abranqa juch’uypaj 

qhawasqapuni karqa, chayrayku tukuy mana allinkunamanta payqa 

Abimelecman willakun, chaywampis manarajpuni tukuynintachus willasqa, 



payqa nin warminta panan kasqanta, chayta aswan yachananchejpaj 

qhawarisunchej, Génesis 20:13. Chaypi nin: 

 
13.

Maypachachus tataypa wasinmanta Dios orqhowarqa chaymantapacha 

tukuynejta puriyku. Chayrayku payman nerqani: Maymanchá chayasun, 

chaypi qanqa ninki noqa turayki kasqayta, nispa. Génesis 20:13. 

    

Kaypi reparasqanchejmanjinaqa, maypachachus Abranqa ch’usayta 

qallarisharqa chaypachaqa, manapuni Diospi sumajtachu atienekorqa, 

paykunaqa purajmanta yuyaychanakorqanku, abranqa nerqa, sichus 

mayllapipis noqata wañuchiyta munanqanku, qanrayku chayqa?, qan ninayki 

tiyan noqaj Panay kasqaykita nispa. Chantá qan Panay kasqaykita yachaspaqa 

manaña noqata wañuchiwanqankuchu nispa nerqa warmintaqa, ajinata 

paykunaqa purajmanta yuyaychanakusqanku, chayta ruwajpuni kanku nin 

ñawpajmanta pacha manaraj Egiptoman rishaspa, chay tukuymanta paykunaqa 

Diosman qayllaykunanchu tiyan, sichus chayta mana ruwanqankuman chayqa, 

mañakusqankuta Dios mana uyarenqachu, wawa mañakusqanku mana 

kanmanchu karqa, Isaacqa manapuni paqarikunmanchu kasqa, sichus paykuna 

mana juchankumanta arrepientekonkumanchu karqa chayqa. 

 

Kunan p’unchaykunapipi mashkha runas Diosta qhatejkuna juchallapipuni 

kawsakushanku, chayraykutaj mana Diosmanta chay bendicionta jap’iyta 

atinkuchu, cheqamanta sichus tukuy runakuna juchanchejmanta 

arrepientekuspa Diosman kutirikusunman chayqa iglesiapeqa kusikuy kanman 

allin riwasunman, chayrayku tukuy noqanchej juchasninchejta willananchej 

Diosman, ichachus sonqonchejpi pakasqa imakuna kashanman chaykunatapis 

Diosman willakunachej payqa qhespichiwasun sonqo qhallallayta qowasun. 

Munasqa kawsaqey sichus noqanchej mana chayta ruwasun chayqa mana 

Tata Dios saminchwasunchu. Apostol Pablo chaymanta nin 1 Corintios 11:28-

32. Nispa ni; Chayrayku, sapa ujniykichej sonqoykichejta allinta 

qhawarikuychej, manaraj t’antata mikhushaspa, nitaj copamanta 

ujyashaspa. 
29.

Sichus pipis mikhun, ujyantaj Señorpa cuerponmanta mana 

allinta unanchaspa chayqa, juchachasqa kanampaj mikhun, ujyantaj. 
30.

Chayraykumari, qankuna ukhumanta ashkhas onqosqa kashanku, 

umphustaj, wakinkunataj wañunkuña. 
31.

Noqanchejchus allinta 

qhawarikusunman sonqonchejta chayqa, mana Diosnejta castigasqachu 

kasunman. 
32.

Señorpa castigasqan kanchej chayrí, wanananchejpaj Señor 

castigawanchej ama kay pacha runaswan khuska wiñay wañuyman 

rinanchejpaj.  nin 

 



Munasqa kawsaqe, ashkha Diosta qhatejkuna, paypa yanapayninta 

qhesachashanku, imaraykuchus mana juchankumanta arrepientekuyta 

munankuchu, juchallapipuni kawsakuyta munanku, chayta kaypi 

reparashanchej, Diosta qhatikunapajqa paypa munayninman jina 

kawsakunanchej tiyan, mana noqanchejpa munayninchejman jinachu, chayta 

kay iskay chunka kaj t’aqapi reparashanchej. Kunantaj iskay chunka ujniyoj 

t’aqaman chayanchej, kaypi reparasunchej Isaacpa paqarikusqanta, chanta 

Agarta wawan Ismaeltawan qharqosqankumanta ima, Abramtaj Beersebá 

nisqa cheqapi kashan, chaypajtaj ñawirisunchej kay Génesis 21:1-2. Chaypi 

nin kay jinata. 

 

Tata Diosqa Saraman imatachus qonanta nisqanman jina, palabrasninta 

junt’arqa. 
2.
Saraqa wijsayoj rikhurerqa. Jinamanta qosan Abrahampaj 

wawayoj karqa, Dios mayk’ajchus kananta nerqa, chayman jina. 

Chaypacha Abrahamqa allin machuña karqa. Génesis 21:1-2. 

 

Kaypi reparasqanchejman jinaqa, Isaacpa paqarikusqanwan, Jesucristoj 

paqarikusqanwan imaqa, kikin kama kaspa jinanku, manaraj Cristo 

paqarikushajtin Diosqa nerqa Isaac paqarikunanta, chaymantataj Diosllataj 

sut’incharqa uj salvaj kay pachaman jamunanta, Cristotaj Diospa nisqanman 

jina junt’aspa paqarikorqa, chaymanta aswan sut’inchananchejpaj Apostol 

Pablo nin; Gálatas 4:4. Chantá chay chayamunan p’unchay junt’akojtin, 

Dios kachamorqa Churinta uj warmimanta nacekunampaj, leyta kasuspataj 

kawsanampaj.nin  Chaymanta kay Génesis 21:3-8 chaypitaj nillantaj. 

 

 Abrahamqa warmin Sara nacechipusqan wawata Isaac sutiwan suticharqa. 
4.
Pusaj p’unchayninmantaj wawata circuncidarqa Diospa kamachisqanman 

jina. 
5.
Abrahamqa pachaj watasniyoj karqa, wawan Isaac naceshajtin. 

6.
Chaypacha Saraqa unancharqa: Dios asichiwarqa. Kunanqa kayta 

yachajkuna noqawan khuska asikonqanku. 
7.
Pitaj ninman karqa 

Abrahamman paypaj wawayojraj kanaytari? Chaywampis payman wawata 

rejsichiniraj chay jina machuyaynimpi.
8.
Isaacqa jatunña karqa, 

ñuñumantapis p’itisqaña. Chay p’itisqanku p’unchaypi Abrahamqa jatun 

mikhuykunata wayk’ucherqa. nin Génesis 21:3-8.  

 

Kunanqa kaypi kashan jatun yachaykunas, Isaacpa paqarikusqanqa uj milagro 

Diosmanta karqa, payqa allin yuyaywan paqarikorqa, Apostol Pablo kaymanta 

aswan sut’inchawanchej, Romanos Cap. 4 chayta ñawpajpi ñawirirqanchejña, 

kaypi qhawarisqanchejman jinaqa Abrahanqa mana yuyarqachu cuerponqa 

wañusqa jinaña kasqanta, nillataj warmin Sarajtapis, astawanqa Diospi tukuy 



sonqo atienekoj kanku, Diostaj Abrahampa chantá Sarajtawan cuerponku 

mana chaypaj jina kashajtimpis, Dios uj milagrota jina ruwarqa. Kunanqa kay 

tukuywan reparayta atinchej Diosqa mana chayratullachu Cristota 

paqaricherqa mana chayqa, ñawpajmanta pacha sut’incharqa, chaywantaj 

runakunaj sonqonkuta wakicherqa, chayrayku aswan ñawpajta Isaac paqarikun 

chaytaj uj milagro Diosmanta. 

 

Pasaj t’aqakunapi repararqanchej imaynatachus Diosqa Abrahanta warmin 

Saratawan wakichisqanmanta Isaac paqarikunampaj, paykunaqa ñawpajta 

juchasapa kasqankuta reconoserqanku, Diosman watejmanta chimparqanku , 

chaypacha Abrahanqa Pachaj (100) watasniyoj kasharqa, warmin Sarataj 

Jisq’on chunka (90) watasniyoj, jaqay unay p’unchaykunapi kunan 

p’unchaykunapipis Isaacpa paqarikusqanqa t’ukunapaj kashan, kunanataj 

ñawirisunchej Vs. 9-10 chaypi nin kay jinata. 

 

Chantá Saraqa rikorqa Abrahampa churin Ismael, kamachin Agarpi karqa, 

chay waynata Isaacmanta alqochakushajta. 
10.

Chaymanta llojsiytawan, 

Abrahamman nerqa: Chay kamachi warmita wawantinta qharqoy. Isaac 

wawallay tukuy herenciata jap’inan tiyan; kay kamachi warmej wawanrí 

mana imatapis paywan khuska jap’enqachu, nispa. Génesis 21:9-10. 

 

Isaac paqarikusqantawan Abrahampa wasimpi jatun ch’ajwa qallarin, Ismael 

Agarpa wawanqa paykunawan tiyakusharqa, paytaj chay juch’uy wawa 

Isaacmanta alqorakuj kasqa, chaymanta pacha aswan Ismael imaynachus 

kasqanta reparanku, chaykamaqa allin k’acha wawa karqa nin, kunantaj Isaac 

paqarikusqanmantataj payqa aswan sajraman tukupusqa.  

 

Kayqa aswan sut’incharinapaj, uj creyenteqa iskaynin wawqespis kankuman 

jina. Unay kawsaypeqa imaynapis kanalla kaj, chaytataj castellanopi ninku 

(naturaleza vieja nispa) manaraj dioswan kaspaqa runaqa munayninman jinalla 

kawsan, manapuni allintachu ruwan imatapis. Maypachachus juchasapa 

kasqanta reparakuspa Diosman kutirikun chayqa, Diospa ayllunman 

yaykupun. Chaypitaj ñawpa kawsaywan, mosoj kawsaywanqa uj maqanakupi 

jina kanku. Apostol Pablo chaymanta nin Romanos 7:15, chaypi nin, 
.
Imatachus ruwasqayta mana entiendenichu, imaraykuchus mana 

ruwanichu imatachus munasqayta. Astawanqa imatachus chejnini, chayta 

ruwani. 
 

Kay Apostol Pablo nishan imatachus mana munanichu ruwayta chaytapuni 

ruwani nispa, imaraykutaj chayta nin, imaraykuchus runaqa ñawpa 



kawsaynillanchejwampuni atipachikuyta munanchej, chay tukuywampis 

munasqa kawsaqe sapa uj qhawarikunanchej tiyan imayanatachus 

kawsakuyta amunasqanchejta, nisunman ñawpa kawasayman jinachu 

kawsakusaj, chayri mosoj kawsayman jinachu?, chaymanqa sapa uj noqanchej 

kutichina, allinta kawsayqa niyta munan Diospa munayninman jina kawsakuy, 

Espiritu Santoj munayninman jina, noqanchej sonqonchejpa sajra 

munayninman jina kawsakuytaj manapuni allinchu, chay iskaymanta ujninta 

ajllakunanchej tiyan munasqa runamasi. Kunanqa kaypi reparashanchej 

imaynatachus agarta wawan ismaeltawan, wasimanta wijch’ushanku, chayqa 

mana sonqonkuj sajra munayninman jinalla ruwashanku, chaywampis waj 

imakunatawan reprayta atisunmanraj, chaypajtaj ñawirisunchej Génesis 21:11, 

chaypi nin:   

 

Abrahamqa chayta uyarispa, mayta llakikorqa, imaraykuchus Ismaelpis 

wawallantaj karqa. Génesis 21:11. 

 

Abrahanqa tata jina mayta llakikorqa imaraykuchus Ismaelqa wawallantaj 

karqa, chantapis jatunña karqa, Isaactaj wawitallaraj karqa, chaywampis 

Abrahanqa manaraj anchatapuni sonqon aysarqachu Isaacmanqa, Ismaelmanri 

ari sonqo aysarqa imaraykuchus paykunawan unaytañapuni kawsakorqa, 

chayrayku payqa tatanman k’askasqa karqa, chay tukuy imasqa Abrahampaj 

llakiy karqa imaraykuchus Ismaelta, wasinmanta qharqosharqanku 

ladonmanta karunchakunan karqa. 

 

Kunanqa watejmanta imatachus ñawpajta nerqanchej chayman kutirinallataj, 

ñawpajta Diosqa manapuni allin ñawiwanchu qhawarqa Abrahanta warmin 

Saratawan, chay tukuy mana allin kawsayninkumanta kunanqa mana allin 

kawsay paykunaman chayamun, Abrahampajqa manchay llakiypuni wawanta 

wasinmanta wijch’unanqa. Munasqa kawsaqe juchaqa juchapunitaj kashan, 

Tata Diosqa manapuni juchata munakunchu, Abrahampa ñawpaj 

ruwasqasninta Diosqa manapuni allin ñawiwanchu qhawarqa, chay llakiy 

payman chayamon, imaraykuchus Diosqa manapuni munarqachu Ismaelta 

Isaacpa cuentamanta, imaraykuchus Isaacqa Diospa nisqanman jina karqa, 

chantapis Saraqa qhawasharqa imaynatachus Ismael wawan Isaacmanta 

alqorakusqanta, noqallanchejpis manapuni munasunmanchu chayjinata 

kawsakuytaqa ichri?, chayrayku sapa uj noqanchejqa allin imakunatapuni 

ruwayman rinanchej tiyan. Santiago qhelqapi 1:8 niwanchej; Chay jina iskay 

sonqoyoj runaqa ni ima ruwasqasnimpi sumajta sayayta atinchu. 

Kunankama wakin Diosta qhatejkunapis, iskay sonqoyuj jina kanku, 

chayraykutaj wakinkunaqa Diosta qhatikunku chanta kay pachaj imasnimpipis 



purishallankutaj, iskayninta sirviyta munanku chayqa manapuni allinchu 

kashan. 

 

jaqay griegos nisqa runakunaqa, phujlla kanku nin, caballo t’ijuypi, uj runalla 

iskay caballospi t’ijoj, chay imatataj niyta munan? Chay nita munan sapa uj 

noqanchej uj runalla kanchej chaypis, iskay caballospipis rishasun man jina, uj 

caballoqa yana ujnintaj yuraj, kaymanta ujninta jajllakunanchej tiyan, 

imaraykuchus caballosqa manapuni khuskitaqa t’ijuyta atenqankuchu. 

Jinallataj kawsayninchejpipis, iskay ukhu jina kanchej, chayrayku ujnin allin 

kausayman aysawanchej ujnintaj mana allin kausayman aysawanchej, 

munasqa kawsaqey chaymanta ujninta ajllakunanchej tiyan, chaymanta 

aswan yachananchejpaj Apostol Pablo niwanchej, Romanos 6:13 chaypi nin: 

Amallataj cuerpoykichejta juchaman jaywaychejchu chaynejta sajra imasta 

ruwanapajqa. Astawanqa qankunaqa wañusqasmanta kawsarimusqa jina 

cuerpoykichejta Diosman jaywaychej, chaynejta cheqan kajta ruwanapaj.  
Chanta kay kikin librollapitaj Romanos 8:3-4, chaypi niwanchej,  Imatachus 

Moisespa leynin mana ruwayta aterqachu, runaj aychan pisi kallpayoj 

kasqanrayku, chaytaqa Diosmin ruwarqa. Diosqa Churinta kachamorqa 

juchallikoj runaman rijch’akojta, jucharayku wañunampaj. Ajinamanta 

chay juchata aychampi juzqarqa, leypa cheqan kasqan noqanchejpi 

junt’akunampaj, pikunachus mana aychaj munayninman jinachu 

purinchej, astawanqa Espirituman jina, chaykunapi. 

 

Imakunatachus mana leyman jina ruwayta atinchejchu chaykunataqa Tata 

Dios ruwayta atin, imatachus runa mana ruwayta atinchu chaytaqa Dioslla 

ruwayta atin, chay yachachiyta kaypi tarinchej. Chaymanta qhepaman 

Abrahampa wawanqa jatunña kajtin ñuñumanta p’iteyta munanku, chaypajtaj 

uj jatun raymita wakiykuchin, ñawpajta kay wawaqa sumajta kallpachakoj 

mamanmanta, chaymanta qhepamantaj pay sapallanmantaña kallpachakunan 

karqa, Apostol Pedro niwanchej 1 Pedro 2:2 chaypi nin: Imaynatachus ñuñoj 

wawaqa lecheta munan, ajinallatataj qankunapis munaychej mana imawan 

chhapusqa Diospa ch’uwa palabranta, salvasqa kayniykichejpi sumajta 

wiñanaykichejpaj.   nin 

 

Kunanqa munasqa kawsaqe, qampis manaña wawa jinallapuniqa kawajchu, 

manallataj Salmo 23 imatachus nisqanman jinallapuniqa kawsakuwajchu, 

nillataj San Juan 1:43 chaypi nisqanman jinapis, chaykunapeqa sumajtapuni 

yachachiwanchej, chaywampis allimpuni kanman tukuy Bibliata ñawirispa 

yachakunaykeqa, mana walejchu kanman wawa jinallapuni kanaykeqa, 

munasqa runamasi wiñanaqa tukuyman phaltawanchej. Allin kanman Isaac 



jina wiñananchej chanta ñuñumanta p’itisqa jina kananchej. Ari? Kunantaj 

Isamel imayna yuyayniyojchu karqa chayta qhawarisunchej, Ismaelqa 

kawsaqen Isaacpaj phiñasqa kashan, chaymanta pachataj kunankama, 

kawsaqepura mana allintachu kawsakunchej, chay tukuy imasqa qallarerqa 

paykunamanta.  

 

Ñapis ninchejña, Isaacpa paqarikusqanwan, Jesúspa paqarikusqanwanqa 

kikinkama kasqankuta, Isaac paqarikusqanqa reparachiwanchej, Jesucristoj 

paqarikunanmanta, Jesuspa paqarikusqanqa uj milagro karqa, kikillantaj 

Isaacpatapis. Mana chayllachu, Sansompa paqarikusqampis uj milagrollataj 

karqa, chantá Juan Bautistaj paqarikusqampis kikillantaj karqa. 

Ari munasqa kawsaqey unanqa kaykamallaña kachun Diosllawan tiyarikushay 


